
 

 

 

Polisi Cydraddoldeb 

ac Amrywiaeth 

 
Rhesymau dros y polisi 

 
Mae'r polisi hwn yn nodi ymrwymiad ac egwyddorion y Grŵp mewn perthynas â 
Chydraddoldeb ac Amrywiaeth. Mae Newydd wedi ymrwymo i drin pobl yn deg fel bod 
gan bawb fynediad cyfartal i ddarpariaeth tai, gwasanaethau neu gyflogaeth, ac er 
mwyn sicrhau nad oes neb yn gwahaniaethu yn erbyn unrhyw un, yn aflonyddu arno, 
nac yn ei erlid ar sail: 

• hil  

• rhyw  

• statws priodasol a phartneriaeth sifil 

• beichiogrwydd a statws mamolaeth 

• anabledd 

• cyfrifoldebau gofalu 

• crefydd neu gredo 

• oedran 

• cyfeiriadedd rhywiol  

• ailbennu rhywedd 

 

Datganiad Newydd ar Gydraddoldeb ac Amrywiaeth 

 
Credwn ei bod yn hanfodol trin pawb yn deg, a chydag urddas a pharch.  
 
Credwn fod pawb yn bwysig, ac rydym yn mynd ati i hyrwyddo cydraddoldeb, 
amrywiaeth a thegwch.  
 
Rydym yn cofleidio pobl sydd â chefndiroedd, sgiliau a diwylliannau amrywiol. 
 
Rydym yn sefydliad cynhwysol. 
 
Rydym am i chi deimlo: 
 

• eich bod yn cael eich gwerthfawrogi fel unigolyn ac yn cael eich trin â pharch 
• eich bod yn cael mynediad teg i’n gwasanaethau 
•  ein bod ni'n gwneud addasiadau rhesymol, lle gallwn ni, i gwrdd â'ch anghenion. 

 
Gan weithio’n unol â’r ymrwymiadau sydd yn ein polisi, ac yn unol â'n hegwyddorion 
arweiniol a'n gwerthoedd a’n cred, byddwn yn hyrwyddo cydraddoldeb ac amrywiaeth 
yn gadarnhaol ym mhob maes o'n gwaith; byddwn yn herio ac ni fyddwn yn goddef 
ymddygiad nad yw'n cyd-fynd â gwerthoedd Newydd, sef gonestrwydd, cydymdeimlo, 
arloesedd, galluogi, a rhoi ffocws ar bobl. 
 
Mae Newydd yn condemnio’n gryf ymddygiad sy'n sarhaus neu'n dramgwyddus, ac yn 
dilyn polisi dim goddefgarwch tuag at unrhyw fath o gamdriniaeth sy'n gysylltiedig â 
chasineb. 



 

 

 

Gofynion Cyfreithiol/Rheoleiddio 

 
Bydd y Polisi Cydraddoldeb ac Amrywiaeth yn cefnogi cydymffurfio â Fframwaith 
Rheoleiddiol a Safonau Perfformiad Llywodraeth Cymru a Chod Llywodraethu Cartrefi 
Cymunedol Cymru. 

 
Mae'r Grŵp yn cydnabod ei ddyletswyddau dan y Ddeddf Cydraddoldeb (2010) a 
bydd yn: 

 
dileu gwahaniaethu, aflonyddu ac erledigaeth anghyfreithlon, a phob ymddygiad 
arall a waharddwyd gan y Ddeddf 

hybu cyfle cyfartal rhwng pobl sy'n rhannu nodwedd warchodedig a'r rhai nad 
ydynt 

meithrin cysylltiadau da rhwng pobl sy'n rhannu nodwedd warchodedig a'r rhai 
nad ydynt. 

 
Mae hyn yn golygu bod y sefydliad yn rhoi sylw dyledus: 

 
i ddileu neu leihau anfanteision mae pobl yn eu dioddef oherwydd eu nodweddion 
gwarchodedig 

i gymryd camau i ddiwallu anghenion pobl o grwpiau gwarchodedig lle mae'r 
rhain yn wahanol i anghenion pobl eraill 

i annog pobl o grwpiau gwarchodedig i gymryd rhan mewn bywyd cyhoeddus neu 
mewn gweithgaredd arall lle mae eu cyfranogiad yn anghymesur o isel. 

 

 
Rydym yn cydnabod y mathau canlynol o wahaniaethu fel y’u nodwyd gan Ddeddf 
Cydraddoldeb 2010: 

 
Diffiniadau o Wahaniaethu 
 
Gwahaniaethu Uniongyrchol: Trin un person yn llai ffafriol/gwaeth na pherson arall 
oherwydd nodwedd warchodedig. 

 
Esiampl: Gwrthod rhoi cyngor ar dai i rywun oherwydd ei gyfeiriadedd rhywiol. 

 
Gwahaniaethu Anuniongyrchol: mae hyn yn digwydd pan mae darparwr 
gwasanaeth yn gosod rheol neu bolisi neu ffordd o wneud pethau sy'n cael effaith 
waeth ar rywun sydd â nodwedd warchodedig na rhywun sydd heb un, pan na ellir 
cyfiawnhau hyn yn wrthrychol. 

 
Esiampl: pan mai polisi cymdeithas dai yw ffonio i atgoffa ymgeiswyr 
tenantiaeth am apwyntiadau sydd i ddod. Mae hyn yn rhoi pobl fyddar sydd 
ddim yn gallu defnyddio'r ffôn o dan anfantais, gan nad ydynt yn cael eu 
hatgoffa o’r apwyntiad. 

 
Aflonyddu: digwydd pan fydd person yn cymryd rhan mewn ymddygiad diangen sy'n 
gysylltiedig â nodwedd warchodedig, ac sydd â'r pwrpas neu’r effaith ganlynol: 
 

- ymosod ar urddas person arall, neu 



 

- creu amgylchedd brawychus, gelyniaethus, diraddiol, bychanol neu sarhaus 
i’r person hwnnw. 

 
Esiampl: Mae cwsmer yn ardal y dderbynfa yn clywed aelod o staff yn gwneud 
sylwadau hiliol. Aflonyddu yw hyn gan ei fod yn creu amgylchedd brawychus, 
diraddiol a bychanol ac yn ymosod ar urddas y cwsmer. 

 
 

Aflonyddu gan drydydd parti: Mae’n bosib y gall cyflogwyr fod yn atebol am 
aflonyddu ar eu staff neu gwsmeriaid gan bobl nad ydyn nhw eu hunain yn eu cyflogi. 

 

Esiampl: aflonyddu gan gontractwr 

 

Erledigaeth: Mae hyn yn digwydd pan fydd rhywun yn wynebu gwahaniaethu 
oherwydd ei bod hi neu ef wedi gwneud honiad o wahaniaethu anghyfreithlon neu 
oherwydd ei bod hi neu ef wedi cynorthwyo neu gefnogi achwynydd.  

 

Esiampl: Gwrthod ystyried rhywun am ddyrchafiad oherwydd iddynt roi 
tystiolaeth ar ran cydweithiwr a wnaeth gŵyn o wahaniaethu ar sail rhyw yn 
anghyfreithlon. 

 

Gwahaniaethu cysylltiadol: sef gwahaniaethu uniongyrchol yn erbyn rhywun am eu 
bod yn gysylltiedig â pherson arall sy'n meddu ar nodwedd warchodedig. 

 

Gwahaniaethu drwy ganfyddiad: gwahaniaethu uniongyrchol yn erbyn person 
oherwydd bod eraill yn meddwl ei fod yn meddu ar nodwedd warchodedig benodol. Nid 
oes rhaid iddo feddu ar y nodwedd o reidrwydd – dim ond cael ei weld i fod yn ei 
meddu. 

Goblygiadau Cydraddoldeb a’r Iaith Gymraeg 

 
Mae'r Grŵp wedi mabwysiadu'r egwyddor y bydd, wrth gynnal busnes cyhoeddus, yn 
darparu gwybodaeth a gwasanaethau yn yr iaith a'r fformat sy'n cael ei ffafrio gan y 
cwsmer. Os oes angen cyfleusterau cyfieithu neu wybodaeth ar unrhyw berson mewn 
ieithoedd neu fformatau eraill, gan gynnwys Cymraeg, Braille, ffont mawr neu ar CD 
neu dâp, yna mae hyn ar gael, dim ond gwneud cais amdano. Mae'r gwasanaeth Llinell 
Iaith ar gael, felly mae cwsmeriaid yn gallu siarad â rhywun yn eu dewis iaith. Bydd y 
polisi hwn yn rhoi’r hyn sy’n briodol i'w hanghenion i denantiaid, ac i gwsmeriaid eraill 
sydd ag anghenion cyfathrebu penodol. Byddwn yn defnyddio gwybodaeth broffilio i 
asesu anghenion a darparu gwasanaethau effeithiol. 
 

Asesiadau Effaith Cydraddoldeb – i'w gwblhau 

 
Ymgynghoriad 

 
Datblygwyd y polisi hwn ar y cyd â staff a thenantiaid. 
 

Asesiad Risg 

 
Mae goblygiadau'r polisi hwn wedi cael eu hasesu yn unol â Pholisi Rheoli Risg y 
Grŵp. 
 



 

Nod 
 
Nod y polisi hwn yw dileu gwahaniaethu, datblygu cydraddoldeb cyfle, meithrin 
cysylltiadau da rhwng gwahanol bobl, mynd i'r afael â rhagfarn a hyrwyddo 
dealltwriaeth o faterion Cydraddoldeb ac Amrywiaeth. 
 
Rydym am sicrhau bod ein holl weithwyr, ymgeiswyr am swyddi, trigolion, ymgeiswyr 
am dai, aelodau'r Bwrdd, partneriaid ac aelodau o'r cyhoedd yn teimlo eu bod yn cael 
eu gwerthfawrogi a'u parchu a'u bod yn cael eu hannog i gymryd rhan a chyfrannu.  

 

Rydym am sicrhau bod ein gwasanaethau'n hygyrch ac yn deg i'n holl gwsmeriaid, a 
byddwn yn casglu gwybodaeth am ein trigolion i sicrhau ein bod yn gwneud yr hyn 
sy'n bwysig iddyn nhw ac yn darparu ar gyfer eu hanghenion a'u dewisiadau. 

 
Ein Hymrwymiad 
 

Er mwyn cyflawni'n nod, byddwn ni'n: 
 

• rhoi arweinyddiaeth a llywodraeth effeithiol ar waith er mwyn sefydlu diwylliant 
lle mae cydraddoldeb ac amrywiaeth yn sail i'r cyfan a wnawn 

• sefydlu a chynnal systemau i graffu ar berfformiad a gosod targedau heriol er 
mwyn sicrhau bod ein nod yn cael ei gyflawni 

• integreiddio egwyddorion cyfle cyfartal i bob agwedd ar ein sefydliad, ac i’n 
darpariaeth o wasanaethau 

• creu diwylliant sy'n cydnabod, croesawu a pharchu amrywiaeth 

• sicrhau bod trefniadau llywodraethu yn adlewyrchu'r cymunedau yr ydym yn 
gweithio ynddynt 

• anelu at sicrhau bod ein gwasanaethau ar gael i bawb 

• gwella ein gwybodaeth am ein proffil cwsmeriaid; sicrhau bod ein 
gwasanaethau'n cael eu llywio gan ein dealltwriaeth o'n cwsmeriaid 

• adolygu effaith ein polisïau, gweithdrefnau, strategaethau a gwasanaethau yn 
rheolaidd o ran hyrwyddo cydraddoldeb ac amrywiaeth a dileu gwahaniaethu 

• sicrhau bod ein harferion Recriwtio a Dethol yn rhoi ystyriaeth lawn i ofynion 
cydraddoldeb ac amrywiaeth fel y’u hamlinellir yn Neddf Cydraddoldeb 2010 ac 
nad oes gwahaniaethu o unrhyw fath yn bodoli 

• disgwyl i'r holl bartneriaid ddangos eu hymrwymiad i egwyddorion y polisi hwn  

• sicrhau bod ein prosesau caffael a'n partneriaid cyflenwi yn adlewyrchu ein 
hymrwymiad i gydraddoldeb ac amrywiaeth. 

 
Bydd y cynnydd a wneir ar yr amcanion hyn yn cael ei fonitro'n rheolaidd gan yr Uwch 
Dîm Rheoli, gan gynnwys ystyried data ac adborth a gafwyd gan staff a thenantiaid ac 
adroddir amdano’n flynyddol i'r Bwrdd. 

Bydd y polisi Cydraddoldeb ac Amrywiaeth yn cael ei adolygu'n flynyddol gan y Bwrdd. 
Caiff tystiolaeth o'r cynllun gweithredu cydraddoldeb ac amrywiaeth sy'n sail i'r polisi 
hwn, ei defnyddio i ddod i gasgliadau ynghylch effeithiolrwydd cydymffurfiaeth â'r polisi 
hwn. Bydd targedau penodol mewn perthynas â Chydraddoldeb ac Amrywiaeth o fewn 
y sefydliad yn cael eu cynnwys yn y cynllun gweithredu, eu monitro, ac adroddir 
amdanynt i'r Bwrdd. 
 
 
 
 



 

Bydd asesiadau effaith cydraddoldeb yn cael eu defnyddio i brofi gwasanaethau, 
swyddogaethau a pholisïau er mwyn cydymffurfio â deddfwriaeth ac arferion da. 
Byddwn yn defnyddio Asesiadau Effaith Cydraddoldeb i sicrhau bod gwahaniaethu 
posibl yn cael ei ddileu o'n polisïau, gweithdrefnau ac arferion gwaith. 

Wrth adolygu polisïau eraill, bydd goblygiadau cydraddoldeb ac amrywiaeth effeithiau 
polisi a newidiadau polisi yn cael eu hystyried, a lle bo’n briodol ymgynghorir â chyrff 
allanol sy'n arbenigo yn y maes cydraddoldeb perthnasol ynghylch newidiadau 
arfaethedig, neu ynghylch cyfleoedd i wella polisi ac ymarfer. 
 

  Goblygiadau Cyfreithiol 

 
Wrth gymhwyso'r polisi, bydd y Grŵp yn ystyried y ddeddfwriaeth ganlynol a'r codau 
ymarfer cysylltiedig lle maent yn gymwys, a lle nad ydynt yn gymwys yn ystyried 
unrhyw arfer da y gellir ei gymhwyso mewn capasiti gwirfoddol: 

 

• Deddf Cydraddoldeb 2010. 

• Rheoliadau Cydraddoldeb Cyflogaeth (Oedran) 2006. 

• Deddf Cyflog Cyfartal 1970 a 1983. 

• Deddf Adsefydlu Troseddwyr 1974. 

• Deddf Lloches a Mewnfudo 1996. 

• Deddf Cydnabod Rhywedd 2004. 

• Deddf Casineb Hiliol a Chrefyddol 2006. 

• Deddf Hawliau Dynol 1998. 

• Comisiwn ar gyfer Cod Ymarfer Cydraddoldeb Hiliol ar gyfer Cydraddoldeb Hiliol 
ym maes Tai. 

• EHRC – Cod Ymarfer ym maes Cyflogaeth. 

• EHRC – Cod Ymarfer ar Wasanaethau, Swyddogaethau Cyhoeddus a 
Chymdeithasau. 

• Cod Ymarfer Statudol ar Gydraddoldeb Hiliol ym maes Tai - Cymru (2006). 

• Dileu Gwahaniaethu ar Sail Hil a Hyrwyddo Cyfleoedd Cyfartal ym maes Tai 
Rhent 1991 (Comisiwn Cydraddoldeb Hiliol). 

• Dileu Gwahaniaethu ar Sail Hil a Hyrwyddo Cyfleoedd Cyfartal ym maes 
Cyflogaeth 1984 (Comisiwn Cydraddoldeb Hiliol). 

• Deddf Hyrwyddo Cyfleoedd Cyfartal ym maes Cyflogaeth 1984 (Comisiwn 
Cydraddoldeb Hiliol). 

 
Cyfrifoldeb am y polisi 
 
Mae gan bob aelod o staff rôl i'w chwarae wrth greu hinsawdd sy'n hyrwyddo 
cydraddoldeb ac amrywiaeth yn gadarnhaol ym mhob maes o'n gwaith. Bydd yr holl 
weithwyr yn cael gwybod am y polisi hwn a bydd disgwyl iddynt gydymffurfio ag ef. 
Mae gan weithwyr gyfrifoldeb personol am gymhwyso’n ymarferol Bolisi 
Cydraddoldeb ac Amrywiaeth y Grŵp, sy'n cynnwys trin aelodau'r cyhoedd a 
gweithwyr yn unol â’r Polisi. Mae'r Grŵp yn cyflogi nifer o gontractwyr i ddarparu 
gwasanaethau a rhoddir gwybod i bob un am y Polisi hwn, a bod disgwyl iddynt 
gydymffurfio ag ef. 

 
Bydd disgwyl i grwpiau tenantiaid sy'n cael eu hariannu gan y Grŵp gydymffurfio â'r 
polisi hwn, a gall diffyg cydymffurfiaeth arwain at atal cyllid pellach. 
 

Bydd cyfarwyddwyr a rheolwyr llinell yn gyfrifol am weithredu'r polisi o fewn y 
sefydliad ac am sicrhau bod staff yn gyfarwydd â'r polisi ac yn gweithredu yn unol â'r 



 

polisi, a bod trefniadau monitro digonol ar waith. 

 
Y Prif Weithredwr sydd â chyfrifoldeb cyffredinol am y polisi ac am sicrhau cysondeb 
ar draws y Grŵp ym mhob arferiad ac wrth fonitro canlyniadau'r polisi hwn. Bydd 
Cynllun Gweithredu Cydraddoldeb ac Amrywiaeth yn cael ei ddefnyddio i gydlynu'r 
camau sydd angen eu cymryd i fodloni gofynion y polisi hwn. 

 
Cyfathrebu 

 
Bydd yr holl weithwyr yn cael gwybod am y polisi hwn, er mwyn i’n staff ddeall ein 
gweledigaeth a'n dyheadau am gydraddoldeb ac amrywiaeth, a deall rôl y staff wrth i 
ni hybu a hyrwyddo'r egwyddorion hyn. 

 
Bydd pob Rheolwr yn gyfrifol am sicrhau bod y rhai y maen nhw'n eu rheoli yn cael 
gwybod am y polisi, a'i fod yn dod i sylw recriwtiaid newydd fel rhan o'r broses 
gynefino. 

 
Bydd y polisi hwn hefyd ar gael i'r cyhoedd, i denantiaid, cwsmeriaid, contractwyr a 
darparwyr gwasanaethau ar eu cais, neu er mwyn egluro safiad y Grŵp ar gyfleoedd 
cyfartal ac amrywiaeth. Bydd y polisi hwn ar gael ar wefan y Grŵp. 

 
Bydd contractwyr yn cael copi o'r polisi hwn a bydd gofyn iddynt gadw at ysbryd ac 
egwyddorion y polisi hwn i helpu i sicrhau ei fod yn cael ei weithredu'n effeithiol. 

 
  Hyfforddiant 
 
Bydd yr holl staff, aelodau'r Bwrdd a gwirfoddolwyr yn cael eu hyfforddi ym materion 
cydraddoldeb ac amrywiaeth, yn ystod y cyfnod sefydlu cychwynnol ac yn rheolaidd 
wedi hynny, h.y. bydd hyfforddiant gloywi bob 2 flynedd. Bydd hyfforddiant 
ychwanegol yn cael ei ddarparu i fynd i'r afael ag anghenion sy’n ymwneud â rolau, 
neu â materion penodol o fewn y sefydliad. Bydd gweithwyr ac aelodau'r Bwrdd yn 
cael mynediad cyfartal at gyfleoedd hyfforddi a datblygu. 

 
Cwynion 

 
Anogir unrhyw berson sy'n credu nad yw'r Grŵp yn cydymffurfio â'r polisi hwn i ddod 
â'r mater i sylw’r Grŵp. Mae modd gwneud hyn yn anffurfiol neu’n ffurfiol drwy Bolisi 
Pryderon a Chwynion y Grŵp, a'r Polisi Aflonyddu a Throseddau Casineb. Yn 
ogystal, anogir gweithwyr i godi materion yn unol â'r Llawlyfr Staff a'r gweithdrefnau 
cwyno a geir yn y ddogfen honno. Ymchwilir i gwynion am aflonyddu a 
gwahaniaethu, a chânt eu trin fel materion disgyblu. 
 


